
y Cynulliad Cenedlaethol yn penderfynu canslo ar unwaith y prosiect i godi adeilad Siambr newydd y Cynulliad ac yn penderfynu rhoi’r arian a arbedir i gyllideb iechyd y Cynulliad. (NDM832)



Yr wyf wedi siarad am adeilad newydd arfaethedig y Cynulliad yma, yn ein Siambr ddadlau bresennol, sawl tro. Bu gan bob un o’m cyfraniadau ddwy thema gyson. Yn gyntaf, yr wyf bob amser wedi ceisio atal y prosiect rhag mynd rhagddo, ac yn ail yr wyf bob amser wedi honni nad yw Aelodau’r Cynulliad wedi cael gwybod goblygiadau ariannol gwirioneddol y prosiect. Yr wyf wedi rhybuddio dro ar ôl tro y daw costau gwirioneddol y prosiect i’r amlwg yn y pen draw. Yn wir, honnaf nad cynyddu a wnaeth costau’r prosiect o gwbl. Y gwir amdani yw mai dim ond yn awr yr ydym ni a’r cyhoedd yn cael gwybod am y tro cyntaf beth yw’r costau.



Nid yw’r un mater arall wedi achosi cymaint o niwed i’n Cynulliad Cenedlaethol, nac yn parhau i wneud, na thraed moch llwyr prosiect yr adeilad newydd. Mae gennym oll syniadau ynghylch pwy sydd ar fai am y sefyllfa hon, ac efallai fod gennym syniadau gwahanol ynghylch sut i’w hunioni, ond credaf ein bod oll yn gytûn yr hoffem weld diwedd ar y diffyg penderfyniad.



Yr ydym wedi dewis dyfodol ein Siambr ddadlau newydd yn destun ein dadl plaid leiafrifol i geisio ysgogi cyfeiriad clir. Mae safbwynt y Ceidwadwyr yn ddiamwys ac erys yn ddigyfnewid: nid yw’n briodol gwario swm enfawr o arian ar Siambr ddadlau newydd cyn bod gan y Cynulliad Cenedlaethol hanes o gyflawni a gydnabyddir gan bobl Cymru

Gwyddom oll mai digonol yn unig yw ein Siambr bresennol a bod y mater yn fwy amwys erbyn heddiw am fod £8 miliwn eisoes wedi ei wario ar y twll bondigrybwyll yn y ddaear. Fodd bynnag, yr ydym yn eglur ein meddyliau o hyd: mae’r costau yn rhy uchel a dylid canslo’r prosiect a buddsoddi’r arian yn y gwasanaethau cyhoeddus. Bydd y penderfyniad hwnnw, yn ein barn ni, yn trawsnewid delwedd y Cynulliad yng ngolwg pobl Cymru.



Yr ydym oll, yn ein ffyrdd gwahanol, yn ceisio sicrhau bod y Cynulliad Cenedlaethol yn llwyddo. Yr ydym yn gweithio—rhai ohonom yn y Llywodraeth, rhai ohonom mewn gwrthblaid, y Democratiaid Rhyddfrydol yn y ddwy—i ennill cefnogaeth pobl Cymru. Efallai y byddai penderfyniad i ganslo’r prosiect hwn yn cynhyrfu’r dosbarth canol dysgedig, ond byddai croeso mawr iawn iddo hefyd ledled Cymru, ac y byddai’n gwneud mwy i ennyn parch tuag at y Cynulliad ymhlith y cyhoedd yng Nghymru nag unrhyw benderfyniad arall y gallem ei wneud.



Ers inni gyflwyno’r cynnig hwn, dywedodd rhai Aelodau’r Cynulliad wrthyf ein bod wedi trafod y mater hwn yn rhy aml eisoes. Fy ymateb i yw nad ydym wedi trafod y mater hwn yn onest o gwbl. Pe baem wedi gwneud hynny, ni chredaf y byddem wedi bwrw ymlaen â’r prosiect, ac yn sicr, nid fel un o’r prosiectau mwyaf, cyntaf i’n Cynulliad newydd wario arian arno.



Gadewch inni edrych yn ôl. Yn gyntaf, ystyriwyd adeiladu Siambr ddadlau newydd, y dywedwyd y byddai’n costio tua £10 miliwn, ynghyd â rhai costau ychwanegol i’w hadeiladu fwy na thebyg. Ni wn faint ohonom a gredai’r ffigurau hynny; yn sicr ni chredais i hwy. Yna dewiswyd yr Arglwydd Rogers i gynllunio’r adeilad. Mae’n bensaer sy’n gweithio â’r datblygiadau technolegol diweddaraf—i’r fath raddau fel na wyddom o hyd a oes modd adeiladu ei gynllun ar gyfer y to. Mae’n werth gofyn a yw’r Arglwydd Rogers erioed wedi cwblhau prosiect yn unol â’r gyllideb. Yn ôl y disgwyl, cynyddodd y gyllideb i £22 miliwn, yn ogystal â chronfa wrth gefn i gostau annisgwyl o 15 y cant. Ar ôl trafod y cynllun a’r model â phobl sydd wedi adeiladu prosiectau mawr, yr oeddwn yn argyhoeddedig mai £30 miliwn oedd lleiafswm y gost mewn gwirionedd, a dywedais hynny. Ers hynny bu oedi o dri mis tra bod Prif Weinidog Cymru yn pwyso a mesur. Costiodd hynny £386,000. Yn ogystal, mae’r gostyngiad y gellid bod wedi ei ddisgwyl yn ôl pob rheswm ar gyfer y fath brosiect o fri wedi hen ddiflannu oherwydd y ffrae sydd wedi codi yn ei gylch. Yn fy marn i, er mwyn i’r prosiect fynd rhagddo yn awr, ac ateb y diben y mae ei gefnogwyr yn ei hawlio iddo, rhaid inni ystyried cyfanswm yn agos at £40 miliwn, mae’n debyg.



Mae Ceidwadwyr yn bobl ymarferol wrth reddf. Cydnabyddwn fod y sefyllfa hon yn draed moch llwyr a rhaid ei hunioni. Wynebwn ddau ddewis. Y dewis cywir, call o’n safbwynt ni—dewis y bobl—yw canslo’r prosiect heddiw. Y dewis anghywir, y mae pobl eraill yn ei arddel yn ddiffuant, yw penderfynu gwario bron £40 miliwn ar brosiect y bydd trethdalwyr yn ei ystyried yn brosiect i’r Aelodau eu hunain. Mae’r penderfyniad yn un hawdd i’r Blaid Geidwadol: yr ydym am ganslo’r prosiect.



Cydnabyddaf fod y penderfyniad yn anos i bobl eraill, yn arbennig Aelodau Llafur y Cynulliad, am nad yw Prif Weinidog Cymru wedi rhoi unrhyw arweiniad ar y mater anodd hwn. Mae’n rhoi lled-awgrymiadau i’r cyfryngau a’r cyhoedd nad yw o blaid y prosiect—’yr hen frawd, Rhodri, dyn y werin bobl’ yw ei gân. Yn y Cynulliad mae’n dweud cyn lleied â phosibl, gan adael y Gweinidog dros Gyllid yn ddiymgeledd.



Rhaid inni oll ddygymod â’r diffyg arweiniad hwn. Efallai y dylem edrych ar ein Prif Weinidog fel llysgennad, yn cynrychioli’r Cynulliad ymhlith y bobl, yn manteisio ar ei wybodaeth gyffredinol hollgynhwysol am Gymru a’i ffraethineb, tra bod y gweddill ohonom yn mynd i’r afael â’r dewisiadau anodd y mae’n rhaid eu gwneud. Efallai y gall ein Prif Weinidog fod yn Max Boyce y Cynulliad, yn diddanu pobl tra bod y 59 o Aelodau eraill yn gwneud y penderfyniadau anodd.



Os na chefnogwch ein cynnig heddiw, yr ydych yn dweud, i bob diben, eich bod yn barod i wario bron £40 miliwn ar y prosiect hwn o fri—prosiect nad oes ei angen, dywedwn ni. Ar y llaw arall, os credwch na ddylem wario bron £40 miliwn ar adeiladu Siambr ddadlau newydd i’r Cynulliad—a gwn fod rhai Aelodau yn y pleidiau eraill yn cytuno â mi—yna pleidleisiwch gyda ni. Rhowch y gorau i’r prosiect hwn unwaith ac am byth. Rhowch y gorau iddo a gwariwch yr arian ar bobl Cymru yn ei le.



Y Dirprwy Lywydd: Nododd 14 o’r Aelodau eu bod am siarad. Ni fydd modd i bob un ohonynt gyfrannu oni fydd yr Aelodau yn siarad am lai na thair munud yr un. Yn hytrach na’r terfyn gwirfoddol yn y ddadl ddiwethaf, gosodaf derfyn o dair munud ar bob siaradwr, heblaw am y Gweinidog a Nick Bourne, a fydd yn cloi’r ddadl. Bydd ganddynt hwy 15 munud.



John Griffiths: Gwelwn ragrith noeth o du’r Ceidwadwyr yn y ddadl hon, fel y gwelwyd yn y ddadl flaenorol ar iawndal i gyn-lowyr. Gwyddom oll am record y Ceidwadwyr yng Nghymru o ran y gwasanaeth iechyd gwladol, y maent wedi ceisio ei gynnwys yn y ddadl hon ac yn y ddadl ar iawndal i gyn-lowyr. Mae’n record gywilyddus, a thynnaf sylw ati am fod llawer o bobl yr wyf wedi siarad â hwy o’r farn y dylid gwneud y pwynt hwnnw dro ar ôl tro.



Alun Cairns: Bu ichi gyfeirio at ein record o ran y gwasanaeth iechyd: a wnewch chi gadarnhau fod gennym yr ystadegau iechyd gwaethaf a gofnodwyd erioed ar ôl bron pum mlynedd o reolaeth Lafur yng Nghymru?



John Griffiths: Alun, y cwestiwn y dylech ei ofyn ichi eich hun yw pam mae Cymru, ar ôl yr ail etholiad cyffredinol olynol i San Steffan, yn ddi-Dori. Mae’r bobl wedi mynegi eu barn; gwyddant am record y Ceidwadwyr ar iechyd a materion eraill, a gwyddant am ein record ni, ac maent wedi mynegi eu barn.



Mae’r dadleuon dros adeilad newydd y Cynulliad yn gyfarwydd. Dychwelwn at y pwnc hwn dro ar ôl tro, ac yr ydym wedi gweld rhagrith Ceidwadwyr Cymru dro ar ôl tro. Gwyddom fod angen yr adeilad am resymau ymarferol. Rhaid eu bod yn cydnabod hynny. Mae angen yr adeilad newydd am resymau symbolaidd hefyd; i raddau mae a wnelo â hunan-hyder Cymru ac mae’n bwysig bod y byd yn gweld bod Cymru yn cael adeilad o fri sy’n symbol o’r ddemocratiaeth a’r sefyllfa wleidyddyol newydd. Mae’n bryd inni fwrw iddi yn awr. Dyna fy neges heddiw. Gwyddom na allwn fod yn afrad, ond gwyddom hefyd fod anawsterau bob amser wrth godi’r math hwn o adeilad cyhoeddus. Gwelsom hynny yn achos Senedd-dy newydd yr Alban, ac yn achos Ty Portcullis yn San Steffan, y mae ei gostau wedi cynyddu’n uwch o dipyn nag unrhyw chwyddiant yn y prosiect hwn yng Nghymru. Mae anawsterau o hyd, ond gwyddom fod angen yr adeilad hwn. Rhaid inni fwrw iddi.



4:50 p.m.




Ni ddylem gyfaddawdu drwy godi adeilad llawer yn llai nac adeilad o safon is. Yr ydym am godi adeilad o safon sy’n rhoi’r neges ein bod o ddifrif ynglyn â’r wleidyddiaeth newydd yng Nghymru. Yr ydym am godi adeilad a fydd yn symbol o hynny. Nid ydym am glywed rhagrith y Ceidwadwyr.



Alun Cairns: Mae’n ddelfrydol fy mod yn siarad ar ôl John Griffiths, gan fy mod am godi ychydig o bwyntiau a grybwyllodd. Nid oes amheuaeth bod embaras adeilad y Cynulliad yn creu problemau enfawr o ran delwedd Cymru. Mae’r twll yn y ddaear y tu allan, wedi’i amgylchynu gan ffens a gostiodd £34,000, yn embaras i weinyddiaeth y Cynulliad, ac i Blaid Cymru, a gefnogodd y weinyddiaeth ac a fu’n gefn iddi pan oedd angen iddi sicrhau’r bleidlais. Bu’n fêl ar fysedd braslunwyr papurau Llundain yn ddiweddar, a ddisgrifiodd ystad ddiwydiannol. Afraid dweud nad mewn ystad ddiwydiannol oeddent. Yr unig ystad ddiwydiannol sydd o’n blaen yw’r un y tu allan—y twll mawr hwnnw yn y ddaear. Bu iddynt ymateb yn wael i gyflwr—



Cynog Dafis: Beth y tybiwch y dylid ei wneud â’r twll yn y ddaear?



Alun Cairns: Yr wyf yn ddigon clir ar hynny. Ni all y sefyllfa bresennol barhau. Mae’n rhaid i Brif Weinidog Cymru ddewis y ffordd ymlaen—naill ai rhoi’r gorau i’r adeilad newydd, neu yrru’r prosiect drwodd a derbyn canlyniadau gwleidyddol hynny. Yr wyf yn erbyn yr adeilad hwn, ac nid wyf am i’r prosiect barhau.



Bu niwed i ddelwedd Cymru a Chynulliad Cenedlaethol Cymru. Byddem wedi anfon neges gref at newyddiadurwyr Llundain pe gallem fod wedi dweud, ‘ie, mae adeilad presennol y Cynulliad yn ddigonol—nid yw’n adeilad crand, nid oes ganddo y dechnoleg ddiweddaraf, ond mae ein gwasanaethau cyhoeddus yn llawer gwell’. Oni fyddai wedi bod yn braf dweud bod gennym wasanaeth iechyd gwell yn lle hynny? Oni fyddai wedi bod yn braf dweud, ‘ie, ond mae gennym restrau aros byrrach’? Hoffwn atgoffa John Griffiths fod gennym yr ystadegau iechyd gwaethaf a gofnodwyd erioed erbyn hyn ar ôl pedair blynedd a hanner o weinyddiaeth Lafur. Mae Llafur yn edrych yn ôl ar gyfnod cyn hynny, ond mae wedi cael digon o amser i ddatrys hynny.



Phil Williams: Onid yw’r ffaith eich bod yn rhygnu ymlaen ynghylch cost adeilad newydd y Cynulliad tra’ch bod yn rhoi cyn lleied o sylw i’r tanwariant o £54 miliwn ar iechyd y llynedd a’r tanwariant o £45 miliwn y flwyddyn flaenorol yn dangos eich bod wedi colli pob amcan o gymesuredd? Bu tanwariant o £272 miliwn i gyd. Onid yw hynny yn llawer pwysicach? Mae’r adnoddau yno. Pam yr ydych yn rhoi cymaint o sylw i ran llawer llai o’r gyllideb?



Alun Cairns: Noda maniffesto Ceidwadwyr Cymru ein bod am wario mwy o arian ar iechyd, a’n bod am sicrhau y caiff dyraniadau pob llinell o’r gyllideb eu defnyddio’n llawn. Mae hynny yn codi cwestiwn ynghylch arweiniad Prif Weinidog Cymru—dychwelaf at hynny yn y man.



Y Dirprwy Lywydd: Trefn. Mae eich amser ar ben, Alun. Ond yr oedd yn gynnig da.



Alun Cairns: Yr wyf wedi ildio sawl gwaith. Oni chaf amser oherwydd hynny?



Y Dirprwy Lywydd: Na chewch, mae’n ddrwg gennyf.



David Melding: Pwynt o drefn. Heriaf natur frysiog y penderfyniad hwnnw.



Y Dirprwy Lywydd: Awn ymlaen.



Alison Halford: Gwnaethpwyd y penderfyniad i godi adeilad newydd cyn i’r Cynulliad hwn gael ei sefydlu. Credid bod yr adeilad yn hanfodol fel cartref democratiaeth Cymru. Fe’i cefnogais, ac fe’i cefnogaf o hyd. At hynny, cawsom gyfle i drafod y mater hwn—boed inni fod yn ddiolchgar am hynny. [Chwerthin.] A gaf amser ychwanegol am fod pobl yn chwerthin? Byddem yn methu pe na baem yn sylweddoli bod problemau gan y prosiect hwn hyd yn oed cyn i’r Cynulliad ymhél ag ef. Ni lofnodwyd contractau; bu dryswch ynghylch y broses gaffael, ni roddwyd fawr o sylw i fynediad i’r anabl yn y cynllun gwreiddiol, yr oedd yn rhaid ychwanegu cyfleusterau meithrinfa, ac yr oedd y darn o dir a brynwyd yn rhy fach i gynllun yr adeilad. Nid wyf yn siwr ein bod yn gwybod mewn gwirionedd faint yr oedd yn mynd i’w gostio. Dyna’r gwpan gwenwynig a drosglwyddwyd i Edwina Hart.



Nid dewis rhwng adeilad Cynulliad a gwell iechyd ydyw. Mae Cymru yn haeddu adeilad gwych sy’n symbol o’n democratiaeth. Fodd bynnag, cytunaf na ddylid talu crocbris am hynny. Fel y dywedwyd, nid ydym yn yr un sefyllfa â’r Alban, lle y bu cynnydd mawr ym mhris y Senedd-dy newydd, a fydd bellach yn costio dros £200 miliwn. Llywodraeth Geidwadol a gymeradwyodd y penderfyniad i adeiladu Ty Portcullis am £100 miliwn, fel y soniodd fy nghyd-Aelod.



Jonathan Morgan a gododd—



Alison Halford: Nid ildiaf. Yr oedd hynny’n cyfateb i £1 filiwn am bob swyddfa. Rhentwyd coed hefyd. Yr oedd adeilad gwych Stormont a oedd wedi ei addasu eisoes i ateb pob diben yn barod ar gyfer Cynulliad Gogledd Iwerddon. Fel Aelod dros etholaeth yn y Gogledd, yr wyf yn ymwybodol iawn o anghenion economaidd ein gwasanaethau cyhoeddus. Yr wyf yn falch o weld bod Edwina yn gofyn cwestiynau trylwyr. Fodd bynnag, mae angen yr adeilad hwn arnom. Nid ein bai ni yw—



Jonathan Morgan: Yr wyf yn ddiolchgar i Alison am ildio. Gwyddom fod y costau yn prysur tynnu at £40 miliwn. Ni wyddom a fydd y costau yn mynd y tu hwnt i’r ffigur hwnnw. Faint yn rhagor y byddwch yn fodlon ei dalu? Pa bryd y byddwch yn dweud na, Alison—£40 miliwn, £50 miliwn, £100 miliwn?



Alison Halford: Ni allaf ateb y cwestiwn hwnnw. Nid wyf yn arbenigo ar gaffael ac ati. Mae angen yr adeilad hwn ar Gymru, ond ni ddylid talu crocbris, fel y dywedais eisoes. Dyna pam maw Edwina Hart yn gwneud gwaith da ac mae angen inni ei chefnogi.



Os oes angen ailystyried adeiladau newydd arfaethedig Caerdydd o gwbl, awgrymaf mai Canolfan y Mileniwm ddylai gael ei hailystyried. Byddai hynny yn rhoi amser inni ddysgu’r gwersi o gomisiynu adeiladau cyhoeddus costus. Yr ydym wedi gwario arian ar y prosiect hwn—mae’n bryd inni fwrw iddi ac mae’n bryd codi adeilad.



Ymunais â 30 o blant o’r Gogledd ar daith o amgylch y Cynulliad. Dyma’r tro cyntaf i ysgol o’r Gogledd ymweld â’r Cynulliad, siwr o fod. Yr oedd y plant yn gyffro i gyd o weld y Siambr a mynd i’r adeilad Pierhead i weld model yr adeilad newydd. Pan ddychwelant i Gaerdydd, fel y byddant, yn oedolion, oni fyddai’n beth gwych pe baent yn gallu gweld adeilad arloesol, a fyddai’n arwydd clir o’r diwedd, fod Cymru wedi dod i oed?



Y Dirprwy Lywydd: Ymddiheuraf wrth Alun. Yr wyf wedi caniatáu i Alison siarad am ychydig dros dair munud, gan iddi dderbyn ymyriad. Yr oedd Alun yn hael iawn—derbyniodd fwy nag un ymyriad a dylwn fod wedi rhoi mwy o amser iddo. Ymddiheuraf am hynny.



David Davies: Rhaid inni feddwl heddiw am y neges y byddwn yn ei chyfleu os ydym yn penderfynu parhau â’r adeilad newydd, yn enwedig yn sgîl y ffaith mai dim ond un o bob pedwar a bleidleisiodd o blaid sefydlu’r Cynulliad. Gwyr pawb am y problemau gyda’r costau—cododd y gost o £13 miliwn i £40 miliwn. Pwy a wyr beth fydd y gost derfynol os y penderfynwn gario ymlaen â’r prosiect heddiw?



Mae gan ein gwlad lawer o broblemau eisoes—yn y diwydiant amaeth, er enghraifft. Soniodd John Griffiths am y gwasanaeth iechyd, a dywedaf wrtho fod pethau’n llawer gwaeth dan y Blaid Lafur nag oeddent dan y Blaid Geidwadol. Mae llywodraeth leol yn dioddef o brinder arian a, thros y flwyddyn ddiwethaf, collodd llawer o bobl eu swyddi. Dywedaf yn blwmp ac yn blaen heddiw nad oes rhaid inni gael adeilad newydd. Rhaid inni gael syniadau adeiladol. Dylem benderfynu heddiw i roi terfyn ar y prosiect hwn a gwario’r arian ar rywbeth positif, megis ysbyty newydd i blant, i sicrhau y gall pawb deimlo’n falch o’r Cynulliad a’i Aelodau.



Richard Edwards: Mae hanes Siambr newydd y Cynulliad yn rhyfeddol hyd yn oed o’i gymharu â’r anghydfod arferol sy’n codi ynghylch prosiectau adeiladau newydd cyhoeddus. Prin y gellir credu ein bod yn trafod, unwaith eto, a ddylid hyd yn oed ei hadeiladu ai peidio. Dywedaf prin, am mai grwp Ceidwadwyr Cymru, wrth gwrs, sy’n cyflwyno’r cynnig hwn. Ceir dilyniant anghredadwy—gwrth-ddatganoli, gwrth-Gynulliad, gwrth-Siambr newydd. Pwy sydd angen Siambr newydd pa fo siambr braf eisoes yn San Steffan? Y drwg yw na fydd neb yng Nghymru yn eu hethol yno. Felly dyma hwy fel math tila o frigâd y bechgyn, ar goll yn y niwl, yn gorfod cerdded ar hyd llwybr nad ydynt am ei ddilyn gan ddefnyddio dulliau llywio nad ydynt yn credu ynddynt—gweddillion truenus, di-arweinydd, di-rym sy’n argyhoeddedig na ddylai fodoli hyd yn oed.



David Davies a gododd—



Richard Edwards: Ni dderbyniaf ymyriad; nid oes digon o amser gennyf. Mae gan y Ceidwadwyr ddigon o siaradwyr. Yr unig dro y bydd yr argyhoeddiad cadarn hwn yn pallu yw pan fo Aelod Seneddol Ribble Valley yn bwrw ei fustl ar y lle hwn a, thrwy hynny arnynt hwy. Yn anffodus, mae’r problemau lu a gwahanol a fu’n gysylltiedig â phrosiect y Siambr newydd ers y cychwyn, yn ddi-os wedi rhoi mêl ar fysedd gelynion datganoli. Nid yw’n fuddiol ychwaith portreadu digwyddiadau yr ychydig fisoedd diwethaf fel gwrthdaro myfïol rhwng y prif chwaraewyr. Mae’n eironig y daw’r dehongliad bychanus hwn o enau rhai o’r bobl fwyaf myfïol y tu allan i Hollywood. Mae’r Cynulliad Cenedlaethol a democratiaeth yng Nghymru yn gofyn am symbol addas, hygyrch er mwyn gwireddu ei botensial i’r eithaf.



5:00 p.m.



Mae sicrhau gwell llywodraeth i Gymru yn fenter hirdymor, sy’n gofyn am ddewrder, arweiniad ac, yn anad dim, gweledigaeth. Mae’r Cynulliad wedi bodoli ers dwy flynedd a phrin yr ydym wedi gosod ei sylfeini. Mae taith hir o’n blaenau ac, ni ddylem anghofio mai ceidwaid dros dros ein swyddi ydym fel Aelodau’r Cynulliad. Bydd cenedlaethau’r dyfodol yn ein barnu’n hallt os rhown y weledigaeth honno yn y fantol er mwyn rhyw hwylustod a fynnir gan elynion datganoli. Mae’r Blaid Geidwadol yn galw am ysbyty i blant a mwy o wariant ar y gwasanaeth iechyd—a hithau wrth y llyw am 18 mlynedd pan ddewisodd yn lle hynny ddifethu’r gwasanaethau iechyd a thanseilio anian gymdeithasol, economaidd a democrataidd y wlad hon. Oherwydd y Blaid Geidwadol y mae angen datganoli a’r Cynulliad. Oherwydd y Blaid Geidwadol y mae’r Siambr newydd yn hanfodol.



Peter Rogers: Pe bai mwy o’r Aelodau yn dod â’u hetholwyr i’r Siambr hon, ni fyddai angen y ddadl hon heddiw. Pan dywysaf bobl o amgylch y Siambr hon, ni allant gredu ein bod yn bwriadu gwario miliynau o bunnau ar rywbeth sydd gennym eisoes. Maent o’r farn, yn gwbl briodol, bod hyn yn wastraff arian y trethdalwyr, arian y gellid ei wario ar rywbeth mwy teilwng.



Ann Jones: Mae’n ddiddorol clywed eich bod wedi llwyddo i ddod â chymaint o’ch etholwyr o’r gogledd i’r Cynulliad. Yr wyf yn cynrychioli ardal ddifreintiedig ac ni all fy etholwyr fforddio teithio yma. A wnewch chi ddweud y gyfrinach wrthyf neu a ydych yn rhoi cymorth iddynt gyrraedd yma?



Peter Rogers: Yr hyn a ddywedais oedd pe bai mwy o’r Aelodau yn dod â’u hetholwyr yma—[Torri ar draws.] Yr wyf yn cytuno â chi ei bod yn dipyn o daith. Noda fy etholwyr fod yr Aelodau yn ddigon parod i sefyll ar eu traed yn y Siambr hon a galw am roi terfyn ar y rhyfel yn Afghanistan ac i siarad am huawdl am y problemau dyngarol a achoswyd o ganlyniad i’r rhyfel. Fodd bynnag, mae’r un un Aelodau wedi pleidleisio’n gyson dros wario miliynau o bunnau ar safle lle y gallent ddweud y pethau hynny. Nid ydynt yn arddel safbwynt cyson.



Ym myd gwleidyddiaeth, yr ydym yn aml yn gorfod wynebu dewisiadau anodd—nid yw hwn yn eu plith. Mae’r dewis yn syml a gwn beth y mae pobl am inni ei wneud. Yr wyf yn hyderus y byddai’n well ganddynt pe baem yn defnyddio’r arian i wella ansawdd eu bywydau hwy ac nid ein bywydau ni. Drwy ddefnyddio’r miliynau hyn yn ddoeth yn y gwasanaeth iechyd, gellir achub bywydau. Nid yw’n rhy hwyr i wneud yr ymrwymiad hwnnw.



Michael German: Mae hyn yn fy atgoffa o’r ddadl ar yr ewro yn yr etholiad cyffredinol, a gwyddom beth oedd y canlyniad i’r Ceidwadwyr bryd hynny. Yn awr, gwelwn eu bod yn gwamalu ynglyn â’r adeilad hwn, weithiau o blaid, weithiau yn erbyn, rhai o blaid o bosibl, rhai yn erbyn am byth. Dywedir wrthym nad yw’r Ceidwadwyr yn gytûn yn hyn o beth, mae rhai ohonynt yn y garfan ‘byth, fyth’, rhai yn y garfan ‘ie, ond nid ar hyn o bryd’. Hoffwn wybod pwy sydd ym mha garfan. Faint o Aelodau Seneddol Ceidwadol sydd erbyn hyn yn eistedd yn gyfforddus yn Nhy Portcullis, y penderfynasant ei adeiladu ar eu cyfer, am bron £300 miliwn? Yr wyf yn cymryd nad oedd gan y Ceidwadwyr—Torïaid oeddent bryd hynny—yn gwrthwynebu’r penderfyniad i adeiladu Big Ben a Thy’r Cyffredin a Thy’r Arglwyddi bryd hynny ac yr oeddent yn llygad eu lle i beidio â’u gwrthwynebu. Ystyriwch faint o ymwelwyr sy’n mynd yno. Mae’n ffynhonnell bwysig o incwm. Pam mae gan y Ceidwadwyr gyn lleied o ddychymyg fel na allant weld y bydd Siambr newydd y Cynulliad yn adennill ei chostau dro ar ôl tro, nid yn uniongyrchol i bwrs y wlad, rhaid cyfaddef, ond drwy gwmnïau’r sector cyhoeddus megis cludiant, gwestai, bwytai a mannau arwerthu? Byddwn wedi meddwl y byddai’r Ceidwadwyr o blaid cael y fath ddylanwad i sicrhau manteision i’r sector preifat a’r swyddi a’r economi ffyniannus a ddaw yn eu sgîl. Bydd y Siambr yn denu twristiaid.



Nid oes neb yn hoffi adeiladau newydd tra eu bod yn cael eu cynllunio neu eu hadeiladu. anghydfod ynglyn â Stadiwm y Mileniwm yng Nghaerdydd. Erbyn hyn mae’r lleisiau hynny wedi tewi ac mae barn y wlad wedi newid ers i Gymru gynnal digwyddiadau pwysig, yn cynnwys Cwpan y FA. Gobeithio bod y bobl yn Llundain yn gwrando ar neges y Ceidwadwyr. Nid ydym am i Stadiwm Wembley gael ei adeiladu fel y gallwn gael mwy o weithgaredd yng Nghymru. Byddai’r neges honno yn fuddiol inni.



Gwariwyd mwy o arian fesul person o bobl Cymru ar Ddôm y Mileniwm nag y bydd byth ei angen i godi adeilad newydd y Cynulliad. Credir bod prosiect a luniwyd gan y Blaid Geidwadol i’w ddefnyddio am flwyddyn yn unig am wybodaeth-adloniant arwynebol yn bwysicach nag adeilad a gynlluniwyd gan bensaer i oroesi am flynyddoedd lawer, os nad canrifoedd, adeilad a fyddai’n gosod Cymru ar lwyfan y byd ac a fyddai’n sicrhau bod llywodraeth pobl Cymru yn agored, yn effeithiol ac yn hygyrch i bawb.



Yn ystod refferendwm 1979, addawodd y Ceidwadwyr y byddent yn codi ysbyty newydd yng Nghymru pe bai Cymru yn pleidleisio na. Nid oes rhaid dyfalu beth ddigwyddodd mewn gwirionedd wedi hynny. Rhoddwyd yr un dadleuon gerbron cyn refferendwm 1997 a chredaf nad oedd pobl Cymru am gael eu twyllo ddwywaith. Ni chredasant ymgais y Ceidwadwyr i fod yn boblyddol bryd hynny ac ni fyddant eu credu y tro hwn.



Bu’r Cynulliad yn trafod y mater hwn dro ar ôl tro. Ar 21 Mehefin 2000, dywedodd Alun Cairns, a chytunaf ag ef,



‘Buom yma gynifer o weithiau yn y gorffennol.’



Y Dirprwy Lywydd: Trefn. Mike, mae eich amser ar ben.



Rod Richards: Dylid canmol y Gweinidog dros Gyllid, Llywodraeth Leol a Chymunedau am ei theyrngarwch ddi-syfl i Brif Weinidog Cymru yn hynny o beth ac am adael iddo gysgodi y tu ôl iddi. Naill ai mae hyn yn wir neu nid yw wedi sylweddoli ei fod wedi ei gadael yn ddiymgeledd. Mae Hart o dan ei fawd, fel y byddent yn ei ddweud. A yw, neu a fydd, yn dweud wrthym nad Prif Weinidog Cymru sy’n gyfrifol yn y pen draw am y tryblith hwn? A yw’n disgwyl inni gredu bod dwylo Prif Weinidog Cymru yn lân? A yw’n disgwyl inni gredu nad Prif Weinidog Cymru sy’n gyfrifol yn y pen draw? Os felly, mae’n fwy teyrngar iddo nag y mae’n ei haeddu.



A fydd y Gweinidog dros Gyllid, Llywodraeth Leol a Chymunedau yn ymrwymo i ystyried coffáu’r bennod ddisglair hon yn hanes gwleidyddiaeth Cymru os bydd yn bwrw ymlaen â’r prosiect? Mae cynsail i hyn—Brwydr Hastings, pan wnaeth y Normaniaid frodwaith i goffáu eu camp bryd hynny. Dylid efelychu hynny fel y gall y Llywodraeth hon goffáu ei chyflawniadau mewn brodwaith. Dychmygwch y lluniau: Ron Davies yn eistedd y tu allan i Neuadd Dinas Caerdydd yn rhannu jôc â Russell Goodway; Alun Michael yn rhoi £10 miliwn mewn hen bapurau deg punt y tu allan i Grosvenor Waterside i dalu am estyn prydles yr adeilad hwn; Prif Weinidog Cymru mewn cwt yn y cefn yn golchi ei ddwylo o’r prosiect? Beth am Brif Weinidog Cymru? Dylid ei bortreadu ar y safle, gwir fan gwan gwleidyddiaeth Cymru. Yn y prif lun dylai fod neb llai na Richard Rogers. Yr wyf yn ei ddychmygu yn eistedd ar gefn ei geffyl, Trigger—[Chwerthin.] Gwelaf fod pobl yma sy’n ddigon hen i gofio’r hen gowboi. Gallai’r adeilad hwn fod yn enwog erbyn diwedd y mileniwm hwn a dylem alw’r coffâd yn ‘frodwaith by ‘ere’.



Dafydd Wigley: Mae grwp Plaid Cymru yn parhau i gefnogi adeiladu Siambr newydd ar gyfer y Cynulliad ac felly yn ymwrthod â chynnig y Toriaid. Nid oedd angen sylwadau gan bapurau newydd Llundain arnom i’n hargyhoeddi bod angen lle gwell na’r Siambr hon.



Rhodri Glyn Thomas: A ydych chi, fel fi, yn rhyfeddu bod angen i Brif Weinidog Cymru ddarllen sylwadau braslunwyr papurau newydd Llundain i’w argyhoeddi y dylai gefnogi’r prosiect hwn? Onid yw hi’n hen bryd iddo gefnogi’r Gweinido g dros Gyllid, Llywodraeth Leol a Chymunedau a rhoi arweiniad clir ar y mater hwn?



5:10 p.m.




Dafydd Wigley: Ydyw, mae hi’n hen bryd. Yr oedd yn ddifyr ei wylio ar y teledu y noson o’r blaen, ac efallai y cawn ni ddatganiad o’r fath yn y Siambr.



Mae angen siambr newydd arnom, nid fel llwyfan moethus i brif weinidogion o Lundain sy’n ymweld â ni, ond er mwyn inni gyflawni ein gwaith. Yr ydym eisiau siambr lle nad yw’n pennau yn hollti ar ôl tair awr a hanner o gyfarfod, lle y gall ymwelwyr weld mwy na chefn pennau Aelodau nad ydynt yn eu hadnabod, a lle y gallaf innau weld wyneb Huw Lewis yn ei holl ogoniant heb orfod dibynnu ar fwletin newyddion ar y teledu gyda’r nos. O gofio’r £260 miliwn a wariwyd ar yr honglad hyll o swyddfeydd i Aelodau Seneddol yn Llundain, nid ydym yn gofyn am lawer. Nid ydym ychwaith yn gofyn am y £235 miliwn a fydd ei angen ar gyfer Senedd-dy newydd yr Alban. Yr ydym yn gofyn am £30 miliwn i godi cartref addas i’r Cynulliad Cenedlaethol cyntaf ers dyddiau Owain Glyndwr. A yw hynny’n afresymol? Ble y mae ein hunan-barch fel cenedl? Ble y mae’r neges o hyder yn y Gymru newydd sy’n falch o sefyll â’i phen yn uchel ymysg cenhedloedd y byd? Dywedaf wrth y Torïaid—sydd yn ceisio gwasgu’r diferyn olaf o fantais wleidyddol o’r saga hon—rhag eich cywilydd.



A yw’r Torïaid wedi dysgu dim yn y ddwy flynedd ers iddynt ddod yma? Gwyddant bris popeth ond gwerth dim. Y gwir amdani yw bod yr Aelodau Torïaidd, fel unigolion, yn sylweddoli erbyn hyn bod angen siambr newydd arnom. Maent yn cytuno ar hynny ac yn dweud hynny wrthym yn breifat.



Beth yw’r sefyllfa o ran yr adeilad newydd erbyn hyn? Yr oedd Edwina Hart yn iawn wrth gyhoeddi i’r byd nad gwas bach neb ydoedd. Ni chredaf fod llawer o bobl yn credu iddi fod erioed. Yr oedd yn iawn wrth ddweud nad ydym yn barod i weld costau prosiect a oedd yn costio £8.2 miliwn yn ôl y prisiad gwreiddiol gan Bartneriaeth Richard Rogers, i’w adeiladu a’i ddodrefnu am gyfanswm o £17 miliwn, yn cynyddu i £50 miliwn—dim perygl. Yr ydym am godi ein hadeilad, ac yr ydym am ei godi am bris teg—£30 miliwn: ie; £50 miliwn: nage.



Yr oedd yn briodol hefyd i Edwina herio’r adeiladwyr a’r penseiri i wneud gwaith gonest am bris teg. Fodd bynnag, wrth wneud hyn, rhaid inni ddysgu gwersi hanes truenus y tair blynedd diwethaf. Yn 1998, ysgrifennais at y Swyddfa Gymreig i nodi bod perygl y byddai’r costau yn cynyddu am nad oedd y rhagofynion ar y pryd yn ddigon manwl. Rhaid inni fod yn ymwybodol o’r peryglon a sicrhau datblygiad prosiect ac iddo ragofynion addas am gost priodol. Rhaid inni gyfleu’r neges fod oes y contractau adeiladu cost-elw, penagored, llawn jolihoetan yn y sector cyhoeddus ar ben yng Nghymru. Y ffordd ymlaen yw llunio rhagofynion cadarn, manwl, eglur a chynhwysfawr ar gyfer y prosiect hwn ynghyd â chontract hollgynhwysol yn seiliedig arnynt. Mae hyn, wrth gwrs, yn dibynnu ar y ffaith na fyddwn ni, fel Aelodau, a’r Llywodraeth am wyro oddi wrth y rhagofynion er mwyn ildio i ryw fympwy ar y funud olaf. Mae’n dibynnu ar gytundeb gyda chwmni adeiladu ag enw da i wneud y gwaith ar sail—



Y Dirprwy Lywydd: Rhaid imi eich atal, Dafydd. Yr ydych wedi cael pedair munud.



Lorraine Barrett: Byddwn wedi rhoi peth o’m hamser ichi, Dafydd, am imi gytuno â phopeth a ddywedasoch. Fodd bynnag, yr wyf am leisio barn hefyd.



Er bod Glyn Davies bob amser yn ddifyr, mae hyn yn dechrau mynd yn ddiflas. Bu’n canu’r un hen gân dro ar ôl tro, yr ydym oll wedi ei chlywed o’r blaen. Yn wir, gallwn fod wedi darllen yr hyn a ddywedodd yn y Cofnod. Mae’r adeilad newydd wedi cael ei drafod yn ddiddiwedd ac ni roddaf y ddadl gerbron eto am fod pawb, ar wahân i’r Torïaid, wedi gwneud sylwadau yr wyf yn cytuno arnynt. Y bwriad erioed fu i hon fod yn Siambr dros dro. Enillodd cynllun Richard Roger gystadleuaeth agored a gwariwyd miliynau o bunnoedd eisoes. Mae angen inni symud ymlaen. Cafwyd sawl mynegiant o ddiddordeb a dylem fwrw iddi.



Ysgrifennodd Cymdeithas Penarth ataf yr wythnos hon yn erfyn arnaf i wneud popeth o fewn fy ngallu i sicrhau y caiff yr adeilad newydd ei godi. Mae o’r farn bod yr adeilad newydd, ynghyd â Chanolfan Mileniwm Cymru, yn rhan hanfodol o’r cais i fod yn Brifddinas Ddiwylliant Ewrop. Mae’r gymdeithas o’r farn na fydd unrhyw hygrededd gennym os nad awn ymlaen â’r prosiectau hyn. Rhaid inni beidio â gadael i ddrygioni’r Torïaid dynnu ein sylw ac i’w rhagrith noeth daflu llwch i’n llygaid. Byddant ar ben eu digon yn gwahodd ymwelwyr i’r adeilad newydd, yn enwedig David Davies pan fydd yn gwahodd merched Ceidwadol Mynwy i’r Cynulliad. Byddant yn dweud wrth yr ymwelwyr pa mor braf yw’r adeilad a chymaint y dylai Cymru ymfalchïo ynddo, er nad oeddent am iddo gael ei godi yn y lle cyntaf ac er eu bod wedi gwastraffu cymaint o amser y Cynulliad yn ceisio atal yr adeilad rhag cael ei godi.



Peidiwch ag anghofio mai’r Torïaid sy’n ysu am gael ystafell ar gyfer myfyrdod. Pa ystafell y gellid ei neilltuo ar ei chyfer hyd yn oed os oeddem am ei chael? Nid oes lle iddi yn yr adeilad hwn. Sôn am fod yn fursennaidd a hwythau am gael ystafell i fyfyrio ynddi? Byddai’n well gennyf ddarparu ystafelloedd ar gyfer myfyrdod i bob gweithiwr ffatri a siop, a fyddai’n ei haeddu. Bydd yr adeilad newydd ar gyfer pawb, nid dim ond yr Aelodau, fel y byddai eu hystafell ar gyfer myfyrdod. Cyfeiriodd Ann at ymwelwyr Peter Rogers eisoes. Ymwelodd tua 50 o ffermwyr yr wythnos diwethaf. Yr oedd 20 ymwelwyr o Benarth gennyf ar yr un pryd a bu cryn dagfa yn y cyntedd. Rhaid bod ystyriaethau iechyd a diogelwch yn gysylltiedig â chael dwsinau o ymwelwyr yma ar yr un pryd. Mae’r Cynulliad wedi pleidleisio droeon i barhau i adeiladu’r Siambr newydd. Pa ran o’r ‘ie’ nad yw’r Torïaid yn ei deall?



Peter Law: Ni chefnogais yr adeilad newydd hwn yn wreiddiol, ond yr ydym wedi cynnal pleidlais ddemocrataidd arno ac mae’n drueni bod y Ceidwadwyr—y llu gwallgof hwnnw—yn peri inni fradu ein hamser ar hyn unwaith eto. Dylai’r mater hwn fod yn nwylo’r Gweinidog erbyn hyn er mwyn iddi hi ddelio ag ef. Mae’n ymddwyn yn ddoeth a chyda synnwyr cyffredin ar ran pob un ohonom. Mae’n dda clywed y gefnogaeth iddi y prynhawn yma. Pan oedd y Ceidwadwr o ffermwr yn siarad yn gynharach ar ran y Torïaid, yr unig sylwadau yr oeddwn yn cytuno arnynt oedd y rheini am y Democratiaid Rhyddfrydol—yr oeddwn am eich canmol amdanynt. Fodd bynnag, yr ydym wedi clywed llais democratiaeth, a dyna’r sefyllfa sydd ohoni. Ni allwn adael twll yn y ddaear, er y cawn fy nhemptio i’w ddefnyddio ar gyfer claddu carcasau—rhai Torïaidd o ddewis. Yr ydym wedi gwario tua £8 miliwn ar y twll hwnnw, felly mae angen inni godi’r math o adeilad y byddai dyn yn ei ddisgwyl ar gyfer y Cynulliad—cartref Llywodraeth. Nid wyf yn hoffi’r cynllun, byddai’n well gennyf adeilad mwy traddodiadol, ond dyna’r cynllun ac mae angen inni fwrw ymlaen â’r gwaith o godi’r adeilad.



Jonathan Morgan: Peter, yr ydych yn aml yn sôn am eich etholwyr ym Mlaenau Gwent yn y Siambr hon a’r ffaith na allant ddeall pam bod cymaint o arian yn cael ei wario yng Nghaerdydd ac yn y Bae, yn arbennig. Buoch yn gyson yn hynny o beth. A ydych yn fodlon bod y costau yn prysur dynnu at £40 miliwn? A ydych yn fodlon ar brosiect £40 miliwn, neu a fyddech yn fodlon ar brosiect £50 miliwn neu brosiect £100 miliwn? Ni wyddom beth fydd y gost yn y pen draw? A gredwch y dylid pennu uchafswm?



Peter Law: Ar ôl clywed y cwestiynau hynny, yr wyf yn amau barn arweinydd Ceidwadwyr Cymru wrth eich penodi yn reolwr busnes. Dyfalu pur yw hynny. Mae safbwynt y Ceidwadwyr yn anonest. Maent yn sôn am gostau cynyddol a byddai’n well ganddynt pe bai’r arian yn cael ei wario ar ysbyty i blant, ar y gyllideb iechyd neu ar unrhyw beth arall y gwyddant na fyddant yn ennill y ddadl yn ei gylch. Ar yr un pryd, maent wedi cefnogi’r penderfyniad—neu byddent wedi ei gefnogi pe cynhelid dadl—i roi £25 miliwn o arian cyhoeddus i Ganolfan Mileniwm Cymru. Sôn am safonau dwbl. Yr wyf yn pryderu ynghylch y penderfyniad i wario arian ar brosiectau o’r fath, ond yr wyf hefyd yn cydnabod democratiaeth, rhywbeth nad ydynt hwy yn ei gydnabod. Cynhaliwyd pleidlais ar hyn gennym, a dylent gydnabod hynny. Mae angen bwrw ymlaen â’r gwaith hwn gyda’n gilydd er mwyn sicrhau ein bod yn cael yr adeilad gorau o’i fath i’r Cynulliad, ar gyfer yr oes wleidyddol newydd. Po gyntaf y deuwn ynghyd a chefnogi’r Gweinidog, gorau oll i bawb, gan gynnwys y Ceidwadwyr.



Y Gweinidog dros Gyllid, Llywodraeth Leol a Chymunedau (Edwina Hart): Yn ôl rhai o gyfraniadau’r Aelodau, yr wyf yn ddiymgeledd heddiw; y mae rhywun wedi bod yn cysgodi y tu ôl imi, ac yn awr dylwn fod yn cynllunio brodwaith—felly gwell inni fwrw iddi i wnïo.



Pan ddaw’r dydd lle y bydd Ceidwadwyr Cymru yn dwyn cynnig gerbron y Cynulliad hwn sy’n ddiddorol, yn gadarnhaol ac ychydig yn annisgwyl o bosibl, rhoddaf floedd, ond nid yw’r dydd hwnnw wedi dod heddiw gwaetha’r modd. Nid yw’r twll yn y ddaear yn codi cywilydd arnaf, Alun: yr hyn sy’n codi cywilydd arnaf yw eich plaid chi a’r ddadl ddi-baid ar yr adeilad newydd. Nid twll yn y ddaear mohono. Mae’n waith sydd wedi ei ddechrau a fydd o ddefnydd pan benderfynaf ar y sawl a gaiff y contract i godi’r adeilad newydd a phan fwriwn iddi i’w godi y flwyddyn nesaf. Dyna ddiwedd y mater. Mae’r Cynulliad wedi mynegi ei farn ac yr ydym yn codi adeilad newydd.



Bu’r Ceidwadwyr yn gwrthwynebu adeilad newydd y Cynulliad ers y diwrnod cyntaf iddynt gael eu hethol i’r sefydliad hwn. Mae’r Cynulliad wedi gwrthod barn y Torïaid o’r diwrnod cyntaf a dylai wneud hynny eto heddiw. Weithiau, yr wyf yn gofyn pam bod gan Geidwadwyr Cymru wrthwynebiad mor ffyrnig i adeilad newydd Cynulliad Cenedlaethol Cymru? A yw’r Torïaid yn erbyn buddsoddi arian cyhoeddus mewn adeiladau dinesig fel mater o egwyddor? Mae hanes yn awgrymu fel arall, a chyfeiriodd Mike German at hyn yn gynharach.



5:20 p.m.




Yn 1840, comisiynwyd Charles Barry i adeiladu Palas San Steffan gan y Prif Weinidog Torïaidd, Robert Peel—a oedd yn benderfynol o ddangos y gallai barwniaid newydd diwydiant yr Oes Fictoraidd fod yr un mor ysblennydd ag unrhyw arglwydd ffiwdal. Yn fwy diweddar, awdurdododd John Major y gwariant mawr ar Dy Portcullis—sef adeilad newydd ar gyfer Aelodau Seneddol—a gostiodd £200 miliwn yn y pen draw nid £100 miliwn. John Major hefyd a gomisiynodd Ddôm y Mileniwm. Y gwir yw bod agwedd y Torïaid tuag at adeiladau dinesig wedi’i seilio’n gyfan gwbl ar eu hagwedd tuag at rym a gwleidyddiaeth. Os yw’r adeilad yn cynrychioli’r undeb a’r ymerodraeth—grym canolog yr etholedigion breintiedig—ni fydd y Torïaid yn arbed yr un geiniog ar foethusrwydd. Os yw adeilad yn cynrychioli datganoli a democratiaeth, mae’r Torïaid yn cefnu arno ac yn ymwrthod ag ef.



Maent yn dweud eu bod yn gwrthwynebu’r adeilad oherwydd eu pryder am y gyllideb iechyd. Go brin. Gwyddant fod cyfradd twf y gyllideb iechyd o dan fy stiwardiaeth i wedi bod yn fwy nag ar unrhyw adeg pan oeddent mewn grym. Mae codi mater yr ysbyty i blant yn y ddadl yn gynyrfiadol ac yn hurt. Dylem gofio i’r weinyddiaeth Lafur hon ddyrannu cyfalaf i’r ymgyrch honno. Bu’r Torïaid yn anghyfrifol wrth gwtogi’n fawr ar raglenni cyfalaf ym mhob un o’r gwasanaethau cyhoeddus yng Nghymru. Dinistriwyd yr asedau ganddynt. Fy mhroblem i bellach yw ail-greu’r capasiti i gyflwyno rhaglenni cyfalaf ac nid darparu’r arian. Fodd bynnag, gwelwyd fy ymrwymiad i hynny yn y prosiectau i godi ysbytai newydd ym Mhorthmadog a’r Rhondda.



Gofynnir imi yn aml a yw codi adeilad newydd yn gyson â’n nod o greu Cymru fwy cyfartal lle yr ydym yn ceisio dileu’r tlodi sy’n bla ar ein gwlad. Ymladd tlodi yw fy mhrif flaenoriaeth. Mae ein polisïau ar gyfer Amcan 1, Rhoi Cymunedau’n Gyntaf, ailddyrannu adnoddau mewn llywodraeth leol ac yn yr NHS, oll yn ategu’r flaenoriaeth hon.



Helen Mary Jones: Hoffwn bwysleisio nad dim ond y dosbarth canol dysgedig sydd o blaid adeilad newydd i’r Cynulliad a mynegaf gefnogaeth rhai o’m hetholwyr ag anableddau dysgu a ymwelodd â’r Siambr hon gan ddweud ei fod yn ddi-raen ac yn siomedig. Nid oedd yn grand iawn, yn eu barn hwy. Fodd bynnag, edrychasant ar gynllun yr adeilad newydd gan ddweud ei fod yn hardd iawn. Caf negeseuon e-bost ganddynt yn rheolaidd yn gofyn pa pryd y byddwn yn cwblhau’r gwaith adeiladu.



Edwina Hart: Byddaf yn sicrhau na fydd y cyllid cyfyngedig a gaiff ei fuddsoddi yn yr adeilad newydd yn amharu ar ein polisïau i drechu tlodi. Ar ôl i’r adeilad ennyn ein hyder a’n bri fel cenedl, bydd yn cyfrannu tuag at anghenion datblygu economaidd ein cymunedau tlotaf. Dyna safbwynt Peter Law. Os llwyddwn yn y prosiect hwn, byddwn yn gwella cymunedau yng Nghymru. Caiff adeilad y Cynulliad ei ddarparu, ac ni fydd gwariant ar iechyd neu adfywio ar ei golled o’r herwydd.



Mae Ceidwadwyr Cymru yn gwrthwynebu’r adeilad hwn am eu bod, yn y bôn, yn parhau i wrthwynebu datganoli. Pwysleisiwyd hynny yn ddiweddar gan sylwadau llefarydd y Blaid Geidwadol ar Gymru, Nigel Evans, fel y nododd Richard Edwards. Ar adeg pan fo’r holl fyd yn ymgodymu â thensiynau enfawr, gan geisio cael cydbwysedd rhwng cymaint o hawliau a buddiannau, dywed Nigel Evans wrth y Cynulliad hwn a’r bobl yr ydym yn eu cynrychioli—pobl Cymru—nad ydym yn haeddu lleisio barn ar y mater hwn. Dywed wrthym nad oes gennym hawl i fynegi barn. Yr oeddwn yn trafod gyda’r Aelod dros Orllewin Abertawe y modd y mae Abertawe wedi elwa dros y blynyddoedd ar allforio copr, haearn, tun, glo a chynhyrchion eraill, ond, fel y dywedodd, go brin bod Abertawe wedi elwa gymaint ag y gwnaeth o allforio Nigel Evans o Townhill, yn ei etholaeth ef.



Yr oeddwn yn falch nad oedd Prif Weinidog Prydain, Tony Blair yn arddel y farn honno. Cydnabu ein lle yng nghymuned y byd gan ddefnyddio’r Cynulliad hwn fel llwyfan i’n hannerch ni a’r byd. Cydnabu hefyd, ar adeg pan fo digwyddiadau byd-eang yn cael mwy a mwy o ddylanwad arnom, y gallwn hefyd ddatganoli pwer gwleidyddol. Dathlodd gyflawnu datganoli: ein gallu i reoli materion sy’n ymwneud â Chymru yng Nghymru. Cydnabu fod Cymru yn wlad lle y gellid ystyried materion byd-eang.



Yr oedd adroddiadau’r cyfryngau o Lundain, y cyfeiriodd Rhodri Glyn atynt, yn hunanlesol, fel y byddai rhywun yn ei ddisgwyl. A hwythau’n bell o’u llochesi yn Islington, Putney a Notting Hill, bu’r bobl ddoeth yn nawddoglyd wrth y werin yn ôl eu harfer. Serch hynny, heriaf unrhyw Aelod Cynulliad, boed yn Geidwadwr neu fel arall, i ddweud nad oedd y lleoliad a ddarparwyd gennym pan oedd llygaid cyfryngau’r byd arnom wedi codi cywilydd arnynt ar ran pobl Cymru. Mae’n amlwg i bawb yng Nghymru, a phawb sy’n edrych i mewn o’r tu allan, nad yw’r siambr hon yn addas ar gyfer Cynulliad Cenedlaethol Cymru. Mae Peter Rogers wedi colli cyswllt gyda thrwch yr etholwyr y cyfeiriodd Helen Mary Jones atynt. Pan fo plant yn ymweld â’r Cynulliad hwn, maent yn methu â chredu eu llygaid. O enau plant bychain y daw gwirionedd.



Ein rôl ni fel gwleidyddion gwladol yw rhannu gweledigaeth gyda phobl Cymru. Y weledigaeth a gynigia Llywodraeth y Cynulliad, o dan arweiniad Rhodri Mogan, yw cenedl hyderus, fach ond clyfar, sy’n ymfalchïo ynddi’i hun ac yn edrych ymlaen yn eiddgar at yr hyn y gallai fod. Mae Prif Weinidog Cymru wedi cefnogi’r adeilad newydd ac yr wyf wedi hen ddiflasu ar glywed beirniadaeth o’r fath yn y Siambr hon. Mae angen i’r weledigaeth a rannwn â’r genedl gael ei mynegi yng ngwneuthuriad ein hadeilad. Mae’r adeilad hwn, fel y saif, yn methu’n druenus ag ateb y diben hwnnw. Mae cynllun Richard Rogers yn rhoi’r weledigaeth sydd ei hangen ar bobl Cymru. Yr wyf yn parhau i deimlo’n frwdfrydig ynglyn â’r cynllun: mae’r raddfa yn gywir, mae’r lleoliad yn gywir, mae natur agored yr adeilad yn gywir ac mae’r weledigaeth yn gywir.



Felly mae angen imi egluro unwaith eto pam y bu imi ganslo comisiwn Partneriaeth Richard Rogers. Hoffwn bwysleisio fy mod yn ymrwymedig i’r cynllun a nodi fy mod wedi edmygu’r Arglwydd Rogers fel pensaer erioed. Mae sylwadau diwerth Glyn Davies am y to yn amhriodol yn y drafodaeth hon. Nid mater o feio pobl ydyw. Yr unig reswm dros ganslo’r comisiwn oedd nad oeddwn yn ymddiried yng ngallu’r bartneriaeth i reoli’r costau a thrafod gyda mi ei dehongliad o’r costau hynny. Ni chanslwyd y prosiect am fod y costau yn cynyddu. Nid yw pobl yng Nghymru yn naïf; gwyddant y gall costau prosiect adeiladu cymhleth gynyddu. Canslwyd y prosiect gennyf am fod y bartneriaeth, pan geisiodd fy nghynghorwyr annibynnol gael ei dehongliad pam bod y costau yn cynyddu, wedi gwrthod bod yn gyfrifol ac wedi parhau i honni bod pethau yn groes i’r hyn a oedd yn amlwg yn digwydd. Pe bai Partneriaeth Richard Rogers wedi llwyddo i weithio gyda’m cynghorwyr i ddeall sut yr oedd y prosiect yn datblygu, byddwn wedi bod yn barod i ddychwelyd i’r Cynulliad i ystyried y trefniadau o ran uchafbris.



Yr wyf yn falch o nodi bod nifer sylweddol o gwmnïau ag enw da iawn wedi mynegi diddordeb mewn gweithio gyda ni i ddarparu adeilad newydd y Cynulliad yn ystod yr wythnos diwethaf. Dywedaf wrth Aelodau’r Cynulliad, wrth bobl Cymru ac wrth y cwmnïau adeiladu hynny, y bydd Cynulliad Cenedlaethol Cymru heddiw yn ymrwymo o’r newydd i roi adeilad i bobl Cymru yn ôl y cynllun presennol. Yr ydym yn ymrwymedig i gynllun a gweledigaeth yr adeilad, ond o fewn ein gweledigaeth yr ydym hefyd yn rhoi sylw synhwyrol i werth am arian. Nodaf gydnabyddiaeth yr Aelodau o uchafbris. Ar ôl imi asesu’r datganiadau o ddiddordeb a chwblhau’r broses angenrheidiol, byddaf yn cyflwyno adroddiad i’r Cynulliad ar y ffordd y mae pethau’n datblygu.



Edrychwn ymlaen at lunio partneriaeth gyda sefydliad a all godi’r adeilad yn unol â’r cynllun presennol a gweithio gyda ni i reoli costau. Dywedwn wrth y diwydiant adeiladu fod Cymru wedi profi ei bod yn lle da i wneud busnes, i godi adeiladau a chanddynt weledigaeth gyda phobl a all uno gweledigaeth â rheoli da. Yr oeddwn yn croesawu sylwadau Dafydd Wigley ynglyn â materion ariannol yn hynny o beth yn fawr iawn.



Y Dirprwy Lywydd: Mae gennych 15 eiliad ar ôl.



Edwina Hart: Diolchaf i Geidwadwyr Cymru am roi’r cyfle inni nodi ein safbwynt unwaith eto, ond gofynnaf i’r Cynulliad wrthod eu cynnig.



Nick Bourne: Mae’r ddadl hon yn ymwneud â thri mater. Synnaf fod rhai Aelodau—Peter Law er enghraifft—yn awgrymu mai peth annemocrataidd yw cynnig cynnig o’r fath ar gyfer dadl yn y Cynulliad Cenedlaethol. Mae’n rhan o draddodiad sydd wedi ymsefydlu yn y Cynulliad bod yr Aelodau yn gallu dewis dadleuon a gwahodd yr Aelodau i bleidleisio yn unol â hynny. Deallwn fod y mwyafrif o Aelodau’r Cynulliad o blaid adeilad newydd i’r Cynulliad. Fodd bynnag, mae llawer o’r Aelodau wedi siarad heddiw am gael uchafbris. Siaradodd Alison Halford ac arweinydd Plaid Cymru am hyn—



Dafydd Wigley: Cyn-arweinydd Plaid Cymru.



Nick Bourne: Gan nad yw’r arweinydd presennol yma mae’n hawdd syrthio i’r fagl honno.



Mae pob Aelod wedi meddwl am bris lle y byddent yn dweud ‘dim pellach’. Felly gadewch inni wrthod camargraff cyntaf Edwina Hart.



Rhodri Glyn Thomas: A ildiwch?



Nick Bourne: Nid oes gennyf ddigon o amser, Rhodri. Mae’n ddrwg gennyf.

Mae’n gamargraff bod pobl sy’n siarad yn erbyn adeilad newydd y Cynulliad rhywsut yn erbyn datganoli. Pan ddywedwch wrth bobl eu bod yn siarad dros yr etholedigion breintiedig, siaradwch â’r bobl yng Nghymru. Wrth ddweud y byddai’n well gennym fuddsoddi’r arian mewn ysbyty i blant yn lle adeilad crand i wleidyddion, rhaid inni sylweddoli ble y mae’r etholedigion breintiedig. Byddai’n gwneud lles i rai ohonoch siarad ag etholwyr yn Alun a Glannau Dyfrdwy a Blaenau Gwent; gwrandewch arnynt hwy ac yna dewch yn ôl i’r Cynulliad. [Torri ar draws.]



Y Dirprwy Lywydd: Trefn. Anogaf bawb i ymdawelu. Dylem orffen am 5.30 p.m. Awn bedair munud dros ein hamser fel y mae pethau ar hyn o bryd. Bydd yn hwyrach byth os bydd anhrefn yn y Siambr.



Nick Bourne: Nid oes amheuaeth bod y prosiect hwn yn amhoblogaidd gyda phobl ledled Cymru. Gwyddoch hynny, a dyna pam eich bod yn anghyfforddus ynglyn ag ef. Bu llawer o sôn am ddemocratiaeth newydd, ond yr hyn sy’n bwysig yw’r hyn sy’n digwydd yn y Cynulliad. Ni theimlais unrhyw gywilydd pan anerchwyd y Cynulliad gan y Prif Weinidog gan mai achlysur i Gymru ydoedd. Yr oedd yr hyn a ddywedodd yn llawer pwysicach na’r adeilad lle yr oedd yn ei ddweud. Ni dderbyniaf wersi gan newyddiadurwyr Llundain, a ddaeth yma ar docyn dwyffordd rhad o Paddington, ynghylch lle y dylem gynnal dadleuon. Mae’n dderbyniol imi ein bod yn gwario llawer o arian ar yr adeilad hwn am mai yma y dylid cynnal dadleuon, ar y mater hwn ac ar faterion eraill. Nid oes unrhyw reswm pam na all hynny ddigwydd. Ni dderbyniwn unrhyw wersi gan y Blaid Lafur ar wario arian yn ddoeth. Byddem yn ei wario ar iechyd, nid ar adeilad newydd, drud i’r Cynulliad.



5:30 p.m.




Ceisiaf ymdrin â rhai o’r cyfraniadau. Cyfrannodd Mike German—hanner digrifwr, hanner gwleidydd Rhyddfrydol, sy’n drawsnewid hawdd—ei firi ei hun. Ni wn â phwy y siaradodd os cred fod hwn yn bolisi poblogaidd ledled Cymru, fel yr awgryma, yn ôl pob golwg. Nid cost yn unig sydd wrth wraidd y mater hwn. Mae a wnelo â chanfod dau beth. Yn gyntaf, nid yw pob Aelod o blaid yr adeilad newydd. Pan gyhoedda’r Cynulliad rywbeth, credir ei fod yn gwneud hynny bob tro gyda chefnogaeth pob un o’r pleidiau. Nid ydym o blaid yr adeilad a buom yn gyson yn hynny o beth ar hyd yr amser. Bu eraill hefyd yn gyson.



Fodd bynnag, ni ellir dweud hynny am Brif Weinidog Cymru. Yn 1998, dywedodd mai ‘dog’s breakfast’ fyddai adeilad Cynulliad ym Mae Caerdydd. Yr oedd yn llygad ei le, ond mae wedi newid ei feddwl sawl gwaith ers hynny. Cefnogodd bolisi Alun Michael, a oedd o blaid codi adeilad y Cynulliad yn y Bae. Yna awgrymodd gyfaddawd. Yna diswyddwyd Richard Rogers gan Edwina Hart ar ôl i’r costau ddechrau cynyddu, ond dim ond ar ôl iddynt fynd y tu hwnt i bob rheswm mewn gwirionedd. Weithiau ymddangosai ei bod hi’n eithaf bodlon ar y costau ychwanegol. Yr oedd yn afrad weithiau, yn taflu arian fel pe bai’n mynd allan o’r ffasiwn, ac yna’n gynnil ar adegau eraill. Rhaid dweud drwy hyn oll, ni chlywsom yr un gair gan Brif Weinidog Cymru. Mae Prif Weinidog Cymru, fel sy’n digwydd mor aml pan fo penderfyniad anodd i’w wneud, yn ei osgoi ac nid oes sôn amdano. Yr ydym wedi clywed y gân ‘nid fi sydd ar fai’. Gwyr yr Aelodau Llafur ac eraill nad yw hynny’n wir. Clywsom y gân honno yn ystod yr argyfwng tanwydd, argyfwng clwy’r traed a’r genau a’r llifogydd y llynedd ac argyfwng Mike German. Clywn hyn eto wrth drafod adeilad newydd y Cynulliad. Beth yw barn Prif Weinidog Cymru arno? Yr oeddem yn credu y byddai’n siarad o bosibl yn y ddadl hon. Fe’i heriwyd gennym i wneud hynny, ond nid yw hynny wedi digwydd. Os hoffai godi ar ei draed yn awr i ddweud ei farn, byddwn yn fwy na pharod i ildio am ryw 10 eiliad. [Aelodau Ceidwadol y Cynulliad: ‘Codwch ar eich traed, Rhodri.’]



Ymddengys nad oes ganddo ddiddordeb. Mae’n debyg i gath ddirgelaidd T.S. Eliot, Macavity, sydd bob amser ag alibi ac nid yw yno:



‘Macavity, Macavity, there’s no one like Macavity…

He always has an alibi, and one or two to spare: 

At whatever time the deed took place—Macavity wasn’t there’.




Dyna sut y bu yn ystod yr argyfwng tanwydd, clwy’r traed a’r genau, y llifogydd a dyna sut y mae ar hyn o bryd.



Wrth gynnig y cynnig hwn, nid ydym yn ein twyllo ein hunain o gwbl. Bydd y mwyafrif o’r Aelodau yn pleidleisio yn ein herbyn. Ni wn pam. Nid oherwydd—[Torri ar draws.]



Bu cryn sôn am symbolau. Dywedodd Edwina Hart nad yw’n teimlo unrhyw gywilydd ynglyn â’r twll yn y ddaear. Os nad oes cywilydd arni, pam ei bod wedi codi’r ffens ddrud o’i amgylch? A yw hynny yn arwydd o’r ddemocratiaeth newydd—cuddio pethau o olwg pobl Cymru? Bydd y costau’n cynyddu a daw amser, mae’n rhaid, pan ddywedwn ‘hyd yma a dim pellach’. Yr ydym am i’r arian gael ei wario ar iechyd. Cytunaf â rhai o sylwadau dwys Dafydd Wigley pan ofynnodd mewn dadl yn gynharach y prynhawn yma a oedd yr Aelodau yn falch bod yn rhaid iddynt ddweud wrth gyn-lowyr eu bod yn gorfod aros am iawndal. Byddai blaenoriaethau priodol yn ein tymor cyntaf yn golygu gohirio’r adeilad newydd dros dro, gwario’r arian ar y gwasanaethau cyhoeddus, ennyn rhywfaint o barch ac yna ystyried prosiect yr adeilad newydd. Nid yw rhoi’r drol o flaen y ceffyl yn gwneud synnwyr.



Lorraine Barrett a gododd—



Nick Bourne: Gallaf ddeall eich diddordeb. Chi yw’r Aelod dros yr ardal. Gwahoddaf yr Aelodau i gefnogi ein cynnig, ond ni thwyllaf fy hun yn hynny o beth. Fodd bynnag, bydd pobl Cymru yn mynegi eu barn a gwn ym mha le y byddant yn rhoi eu croesau o ran y mater hwn.



Cynnig: O blaid 9, Ymatal 0, Yn erbyn 40.



Pleidleisiodd yr Aelodau canlynol o blaid:                                                             




Bourne, Nick                
Cairns, Alun
Davies, David
Davies, Glyn
Graham, William 
Melding, David
Morgan, Jonathan
Richards, Rod 
Rogers, Peter 



Pleidleisiodd yr Aelodau canlynol yn erbyn:


Barrett, Lorraine 
Bates, Mick
Black, Peter 
Burnham, Eleanor
Chapman, Christine 
Davidson, Jane
Dafis, Cynog
Davies, Andrew 
Davies, Geraint
Davies, Janet
Davies, Jocelyn
Edwards, Richard
Essex, Sue
Evans, Delyth
German, Michael
Gibbons, Brian
Gregory, Janice
Griffiths, John
Halford, Alison
Hart, Edwina
Hutt, Jane
Jarman, Pauline
Jones, Ann 
Jones, Carwyn
Jones, Elin
Jones, Gareth
Jones, Helen Mary
Lloyd, David
Law, Peter 
Middlehurst, Tom
Morgan, Rhodri
Neagle, Lynne
Pugh, Alun
Randerson, Jenny 
Sinclair, Karen 
Thomas, Gwenda 
Thomas, Owen John
Thomas, Rhodri Glyn 
Wigley, Dafydd 
Williams, Phil



Y Dirprwy Lywydd: Daw hynny â chyfarfod heddiw i ben.

Daeth y cyfarfod i ben am 5.33 p.m.






